Жаңғыру жолындағы жас маман рөлі
[bookmark: _GoBack]Менің мамандығым-информатика пәні мұғалімі. Ұстаздық жолында жүргеніме 3 жылдай болып қалды. Қазір жас маманмын, мақсатым-болашақта ұлағатты ұстаз болу және білімді ұрпақты тәрбиелеу. Мұғалім қатарына енді ғана қосылған жас маман  үнемі жаңалыққа ұмтылып, ізденіс үстінде болып, білікті әрі шебер, ұшқыр ойлы, қабілетті, өз пәнін жетік меңгерген болуы тиіс деп ойлаймын. Мектеп-балалардың екінші үйі болса, ал ұстаздар- екінші анасы. Әр үйдің еркелерін бір арнаға тоғыстырып, олармен жұмыс жасау оңайға соқпайды. Алайда, мектеп, бала және ата-ана әрдайым тығыз байланыста болатын болса, онда білімді, мейірімді, саналы, тәрбиелі  ұрпақ қалыптасары анық. Сонымен қатар, бәсекеге қабілетті болу үшін білімді де озық ойлы, үштілді жетік меңгерген азаматтарды тәрбиелеуіміз керек. Үштілділік жөнінде Елбасымыз «Тілдердің үштұғырлығы мәдени жобасын кезеңдеп жүзеге асыруды  қолға алуды ұсынамын. Қазақстан бүкіл әлемге халқы үш тілді пайдаланатын мәдениетті ел ретінде танылуы тиіс. Бұлар  - қазақ тілі-мемлекеттік тіл, орыс тілі-ұлтаралық қатынас тілі және ағылшын тілі-жаһандық экономикаға ойдағыдай кіру тілі» деген болатын. Білім министрінің бастауымен мектептерде жоғары сыныптарға химия, биология, физика және информатика пәндерін ағылшын тілінде өткізу мақсатында мұғалімдерге арналған үштілділік курстары ұйымдастырылды. Ағылшын тілі- ақпараттық технологияның, компьютер технологиясының тілі болғандықтан, оқушыларды компьютер технологиясын жетік меңгерген және оқушылардан ІТ мамандар дайындау мақсатында информатика пәні мұғалімі ретінде үштілділікті қолдану үшін Білім және ғылым министрлігі ұйымдастырған ағылшын курсынан өттім. Дегенмен, «Өзге тілдің бәрін біл, өз тіліңді құрметте» демекші, ең алдымен ана тілімізде сауатты сөйлеп, сауатты жазып, тіл байлығын қолдануымыз керек. Және де, оқушылардың білімін жетілдіру мақсатында, жаңаша білім берудің маңызы зор. Мектептерде 2016-2017 оқу жылынан бастап жаңартылған білім беру мазмұны ене бастады. Осы бағытқа мұғалімдерді дайындау үшін Қазақстан Республикасының орта білім беру мазмұнын жаңарту шеңберінде барлық пәндер бойынша педагогикалық кадрлардың біліктілігін арттыру курстары жүргізілуде. 2017 жылы  «Өрлеу» біліктілікті арттыру Ұлттық орталығы АҚ филиалы ОҚО бойынша «Қазақстан Республикасында орта білім беру мазмұнын жаңарту шеңберінде «Информатика» пәні бойынша педагог кадрлардың біліктілігін арттыру»  білім беру бағдарламасы бойынша 2 апталық курсынан өттім. Курстан жаңартылған білім беру бағдарламасының құрылымын, мазмұны мен мақсаттарын, жаңа әдіс-тәсілдерді, оқу мақсаттарына қол жеткізу мақсатында критериалды бағалау жүйесін, дескрипторды қалай жасау керек екенін білдім. Қазір сабақтарымда жаңа әдіс тәсілдерді оқу материалдарымен ұштастыра отырып, әр тапсырмаға дескриптор қоя отырып, оқушыларды нақты бағалауға бейімделіп келемін. Жаңаша оқыту оқушылардың өзін-өзі бағалауына, сыни тұрғыдан ойлауына, ойларын ашық айтуына, оқуға жауапкершілікпен және шығармашылықпен қарауына мүмкіндік береді.
 Сонымен қатар, Елбасымыздың «Цифрлы Қазақстан» бағдарламасының ІТ саласы мен цифрлы технологияларды дамытуда маңызы зор. Қазіргі таңда бағдарлама ақырындап жүзеге асып келеді. Мектеп саласында,  бұрын кітаппен ғана шектелсек, қазір сабақта оқушылар интернет желісі арқылы көптеген материалдар алып, интерактивті тақтаны қолдану арқылы оқушылардың жаңа технологияларға бейімділігі, ойлау қабілеті және сабаққа деген қызығушылығы артып келеді. 2016-2017 оқу жылында мектебімізде өткен «Желілік қоғамдастық-нәтижеге бағытталған іс-әрекет» облыстық семинарында жаңа технологияларды қолдана отырып, 5 «А» сыныбына «Компьютер құрылымы» тақырыбында ашық сабақ өткіздім. Сабақта оқушылар компьютермен тәжірибелік жұмыстар орындап, интерактивті тақтаны қолдана отырып, робот тапсырмаларын қызығушылықпен, ынтамен орындады. Сабақтың қорытынды бөлімінде АКТ арқылы желілік қоғамдастықты пайдалана отырып, өзге мектептерден, аудандардан информатика пәні мұғалімдері бейне сұрақтар қойып, оқушылар  жауап беріп отырды. Семинар соңында белсенділік танытқаным үшін ҚПА-дан алхыс хатпен марапаттады. Білімімді жетілдіру мақсатында 26.05.2016ж өткен «Lesson study әдісі арқылы білім сапасын арттыру» облыстық семинарына да қатысып, «Ең үздік таныстырылым» номинациясы бойынша ҚПА-дан мадақтамаға ие болдым. 
2017 жылы Елбасының «Болашаққа бағдар: рухани жаңғыру» атты мақаласы жарыққа шықты. Рухани жаңғырудың мақсаты ұлттық құндылықтарымызды ұмытпай, туған жерімізді, ана тілімізді, ұлттық салт-дәстүрімізді, дінімізді, музыкамызды, әдебиетімізді, әдет-ғұрыптарымызды ұрпақтан-ұрпаққа мұра етіп қалдыру деген сөз. Ұлттық құндылық жас ұрпаққа отбасынан, балабақшадан, мектептен берілері анық. Болашақ жастарымыз құндылықтарымызды мектеп қабырғасынан бойына сіңіруі тиіс. Сондықтан да  бұл мәселеде мұғалімнің рөлі ерекше. Рухани жаңғыруға үлесімізді қосу мақсатында 13.12.2017ж мектебімізде өткен  «Рухани жаңғыру –елдіктің тірегі» ашық есік күнінде оқушым Акбарова Гулнара екеуміз «Рухани жаңғыру» қалашығын жасадық. Акбарова Гулнара көрмеге келген қонақтарға қалашықтың не мақсатта жасалғанын, рухани жаңғыруға ұштастырылған макеттегі қазақтың ұлттық оюымен өрнектелген жаңашыл үлгіде жасалған әрбір ғимараттың мағынасын айтып өтті. 
Интернет ресурстарының ішінде Bilimland порталын сабақта жиі қолданамын. Бұнда әр пән тақырыптары бойынша нақты, түсінікті ақпараттар, видеоматериалдар және тақырып бойынша тапсырмалар мен тест сұрақтары бар. Егер осы материалдарды үнемі сабақта қолданып отыратын болсақ, оқушылардың тақырыпты жақсы меңгеруіне және қызықты тапсырмалары арқылы сабаққа деген қызығушылының артуына мүмкіндік береді. Тәжірибе алмасу мақсатында ustaz tilegi, edulife.kz, bilim-gylym.kz және Инфоурок сияқты интернет ресурстарына материалдар жариялап тұрамын. 
Сонымен қатар, мектептерде робототехника үйірмесі ашылып жатыр. Мектебімізде 5 сыныптар роботехника үйірмесінде ЛЕГО құрастырмалы бөлшектері арқылы роботтар құрастырады. Оқушылардың роботехника саласымен танысып, қызығушылықтары артып келеді. Роботехниканың оқушылар үшін болашақта оқу орындарында, медицинада, зауыт-фабрикаларда, космонавтикада, қорғаныс қызметінде, және тағы басқа қолданыста пайдалы дүниелер ойлап шығаруына пайдасы зор деп ойлаймын.
Елбасымыз әрбір азаматтың туған жерінің жандануы үшін, өркендеуі үшін үлес қосуын үндейді. Ал жас маман ретінде менің қосар үлесім өз шәкірттеріме білім беруде педагогикалық ең үздік технологиялармен қаруланып, шығармашылықпен іздене отырып, жас ұрпаққа саналы тәрбие мен сапалы білім беруде аянбай еңбек ету. 
